
3º ESO.    Unit 6: Employment 

 

1 

 

Guía 

Didáctica 
Orientacións para o profesorado 

 

 

 

 



3º ESO.    Unit 6: Employment 

 

2 

 

 

1. - INTRODUCIÓN: 

"Employment" é unha unidade didáctica creada por Mónica Paula Montero Parcero e 

Juan Bautista Ramos Saíñas durante un período de licenza por estudos, modalidade 

2, concedida pola Consellería de Educación da Xunta de Galicia para o curso 2021/22. 

 

Destinatarios: centrada nos contidos propios de 3º da ESO, serve como 

consolidación e/ou introdución a novos coñecementos sobre os temas aquí tratados. 

 

Materias, contidos e competencias básicas: abrangue contidos propios das áreas 

de Lingua Inglesa, Xeografía e Historia, Economía e Matemáticas. Na unidade 

trabállanse as catro destrezas necesarias para a adquisición dunha lingua estranxeira 

(Comprensión escrita, comprensión oral, produción escrita e produción oral) así como 

conceptos máis propios de temas transversais como o traballo en equipo. 

 

Esta unidade pretende contribuír á adquisición das seguintes competencias clave: 

o Comunicación Lingüística: o conxunto das actividades interactivas e 

multimedia presentes nesta unidade van encamiñadas a mellorar as 4 

destrezas da aprendizaxe da lingua inglesa. 

o Competencia dixital: a unidade preséntase en formato dixital e require do 

alumnado aprender a manexarse cunha certa soltura. 

o Competencia social e cívica: expresando as propias ideas e escoitando as 

alleas tanto no traballo cooperativo como na mini quest. Esta competencia 

favorece tamén a comprensión da realidade histórica e social do mundo. O 

tema de vocabulario e o extra curricular desta unidade tamén favorecen a 

adquisición desta competencia. 

o Conciencia e expresións culturais: Fai referencia á capacidade para apreciar 

a importancia da expresión a través da música (apartado “song”). 

o Aprender a Aprender: o subapartado “Guide” dentro de diversas seccións, 

pretende que o alumnado a use como boa práctica de aprendizaxe. 

o Autonomía e iniciativa persoal: responsabilizándose da elaboración das 

tarefas e proxectos propostos na unidade xa sexan individuais ou colectivos 

con confianza, creatividade e sentido crítico. 

A unidade divídese en 9 apartados fundamentais: 

 REVIEW: Esta sección serve para afianzar coñecementos previos deste curso 

ou de cursos anteriores. Nesta unidade repasamos os diferentes tempos 

verbais vistos ata o momento. 

 GRAMMAR: Nesta unidade traballaremos os verbos modais. 

 SONG: Con esta actividade “lúdica”, refórzase a estrutura gramatical 

aprendida. 

 VOCABULARY: Sectores laborais. 

 CROSS- CURRICULAR: Sectores económicos. 

 WEB TASK: Mini quest  O traballo dos meus soños 

 REAL ENGLISH: Como elaborar unha carta de motivación. 

 CULTURAL SPOT: Traballos estraños.  

 MIND TWISTERS: Sección de actividades máis lúdicas onde se traballa o 

pensamento lóxico e a competencia matemática. 

 

Ámbito: baséase fundamentalmente no uso do ordenador cun navegador web recente 

como Mozilla Firefox, Chrome, Opera, Maxthon ou Safari como soporte básico de toda 

a unidade, aínda que tamén aparecen propostas concretas nalgunha actividade para o 

seu desenvolvemento no caderno do alumno ou outros soportes que o docente estime 

oportuno. Só hai un paquete de actividades (“speech recognition”) que funciona 

unicamente en Chrome ou en Maxthon na data de elaboración da unidade. 

 

Temporalización: pensada para aproximadamente tres semanas. Dada a 

organización máis habitual dos contidos do terceiro curso da ESO, esta unidade sería 

a terceira do segundo trimestre. Non obstante, teña presente que calquera dos seus 

apartados poden constituír un recurso independente e doadamente integrable na súa 

propia organización. 

 

Interface: moi sinxela, baseada nun menú despregable, situado na parte superior, 

dende o cal se pode acceder a cada un dos distintos apartados cun simple clic. 

Prestouse especial atención a que, nas actividades que puidesen requirir dun enlace 

externo, xa sexa a unha páxina de consulta ou ben a materiais embebidos como 

poden ser as cancións, aparezan sempre nunha segunda ventá de forma que poida 

ser minimizada, realizar a consulta oportuna, ou reproducir / parar e volver ás 

actividades. 

  

A continuación ten unha descrición dos apartados presentes nesta Unidade Didáctica: 

 

1.- REVIEW: 

Esta sección servirá para afianzar os contidos vistos durante o curso. Ofrécense 

actividades máis propias de cursos anteriores e tamén de repaso dos contidos xa 

vistos neste curso. 

1.1 –Present tenses: 

Cinco actividades para repasar a diferenza entre o presente simple e o continuo: 

 

 

1.2  Past tenses: 

5 actividades para repasar o contraste entre o pasado simple e o pasado continuo e o 

pasado simple e presente perfecto: 

1.3  Future Tenses: 

Coas actividades deste paquete repasamos o futuro simple e o futuro con going to: 

1.4  Gerund or Infinitive?: 

Repasamos o uso do xerundio e do infinitivo en lingua inglesa: 

 

 

 

1.5  Mixed Tenses: 

Neste paquete repasamos tódolos tempos vistos ata o momento: 

1.6  Conditional Sentences: 

Neste paquete de cinco actividades repasamos as frases condicionais (tipos 1 e 2): 

 

 

1.7 Game-Based Learning: Snakes & Ladders 

Xogo onde se repasa todo o visto ata o momento: tempos verbais, xerundios,  

infinitivos e condicionais. O alumnado move as fichas (ou “pinta” a súa posición 

usando o lápis da parte superior) ao longo do taboleiro usando as normas do xogo 

serpes e escaleiras: Se cae na cabeza dunha serpe debe ir á cola, e se cae na parte 

inferior da escaleira debe trepar ata a superior. Polo camiño debe ir superando os 

retos e preguntas propostas: 

2.- GRAMMAR: 

O tema de gramática desta unidade é o uso dos verbos modais simples en inglés.  

 

2.1 Reference material: 

2.1.1 Guide 

Guía didáctica  explicativa dos verbos modais que se traballan en 3º ESO. Ao 

profesorado apórtalle unha serie de recursos para explicar as características e o uso 

dos diferentes verbos modais dende un ordenador, ben usando un proxector ou ben 

utilizando un taboleiro dixital como apoio para a explicación. O botón “N” permítenos 

“agochar” as palabras en grosa que son as palabras chave para ver se o alumnado 

entendeu a explicación ou para a  propia autoaprendizaxe. O botón co cartafol contén 

unha actividade interactiva e os botóns coas cadeas son ligazóns a páxinas externas 

con exercicios, mentres que o botón “<>” indica que hai un vídeo embebido para 

ofrecer unha explicación máis visual. 

2.1.2 Mind Map: 

Mapa conceptual para estudar os verbos modais vistos nesta unidade. 

 

2.2  Modal Verbs: 

Paquete con catorce actividades diferentes para afianzar e traballar coa estrutura dos 

verbos modais de obriga, prohibición e consello: 

O alumnado pode en todo momento "moverse" polas distintas actividades que forman 

o grupo, ben a través do "índice de actividades" (números na marxe superior 

esquerda), ben a través das frechas de "seguinte/anterior" (na parte inferior). É 

importante ter en conta que, en calquera momento de execución deste grupo de 

exercicios interactivos, podemos obter un informe de avaliación do traballo 

desenvolvido, "auto avaliación", pulsando sobre o botón gris da esquina superior 

esquerda. 

Ao premer na auto-avaliación, podemos observar o número de intentos que realizou o 

alumnado, se rematou a actividade con éxito, cantos intentos precisou e os puntos 

obtidos. Se poñemos o cursor enriba do número aparecerá unha subtáboa, dándonos 

máis detalles desa actividade concreta. Pode solicitar que o alumnado faga unha 

captura de pantalla cos resultados e que lla envíe, ou ben pode crear o seu propio 

control de usuarios e usuarias e usalo cos paquetes de actividades propostos. Dese 

xeito, sempre e cando as actividades estean aloxadas nun servidor web, vostede terá 

acceso en todo momento a ese informe. 

 

2.3  Listening: 

Traballamos con tres actividades interactivas que fan fincapé na destreza de 

comprensión oral. Na actividade da imaxe inferior, por exemplo, deben escoitar a frase 

(loxicamente inclúe un dos verbos modais traballados) e premer na icona correcta. 

2.4  Writing: 

Traballamos a destreza de expresión escrita. Neste caso a proposta é que o alumnado 

escriba unha serie de consellos en función de varias situacións: 

 

Para iso o alumnado debe premer no botón co lapis para identificarse, escribir o nome 

de usuario/a e contrasinal que lles foi facilitado e unha vez feito iso, escribir en cada un 

dos campos que pode ver na imaxe anterior. Para rematar, simplemente debe premer 

na casa verde de verificación. 

2.5  Speaking: 

Traballamos a destreza de expresión oral con esta actividade. O alumnado debe 

gravar o consello que daría nas situacións propostas: 

 Pode facelo subindo un arquivo de audio ao xestor de arquivos ou ben usando a 

ligazón á gravadora de sons ou vídeos. Vexamos como funciona: 

O primeiro é, como de costume, identificarse. Para iso debe premer no botón coas 3 

raias na parte inferior da actividade. Verá as iconas que aparecen na imaxe da dereita. 

Debe premer na icona coa persoa, e inserir o nome de usuario/a e contrasinal que lles 

foi facilitado: 

Ao volver a premer agora no botón coas 3 raias, os participantes verán as iconas que 

figuran na imaxe da dereita. Desde a parte superior, a icona do lapis serve para editar 

unha nova entrada (ou modificar unha existente), a icona coa frecha permítenos 

actualizar a pantalla principal; a seguinte icona facilítanos a visión a pantalla completa, 

e a icona coa porta fai que nos desconectemos da páxina.  

Por último, a icona coa cruz, permítenos volver ao botón coas 3 raias. 

Unha vez que prememos no botón de editar, debemos decidir se queremos gravar un 

son, un vídeo ou a pantalla do noso navegador: 

 

Se vostede desexa que graven vídeo (vexa imaxe superior) deben activar tamén a 

opción “Record Audio”. No caso de gravar a pantalla do ordenador, deben activar a 

opción “Record Microphone”.  

Unha vez elixido o tipo de entrada que van realizar, deben premer na opción 

“Connect”. 

Antes de realizar a gravación, deben conceder permiso para usar o micrófono (vexa 

imaxe superior). E no caso de realizar un vídeo ou capturar a pantalla do navegador, 

tamén deben conceder permiso de uso para a cámara web. 

Só nos quedaría premer en “Start”, realizar a gravación e logo premer en “Stop”. 

 

Logo de premer no botón “Stop”, veremos o reprodutor co son gravado, e debemos 

completar obrigatoriamente os dous campos “TITLE” e “NAME”. Só quedaría premer 

no botón verde para confirmar a gravación, e logo na cruz vermella para saír e verá 

que a gravación queda incorporada á pantalla principal: 

 

2.6  Game-Based Learning: Mario Bros and the Modal Verbs: 

O alumnado debe intentar rematar este xogo sobre os modais: 

3.-  SONG: 

 

3.1 Should I Stay or Should I Go? 

Paquete con cinco actividades que débense ir facendo ao mesmo tempo que se vai 

escoitando a canción. Fíxese que aproveitamos a motivación da canción para seguir 

afondando no aspecto gramatical que se traballa nesta unidade, como xa se explicou 

con anterioridade.  Como docente, vostede pode usar esta canción para aplicar o 

método dedutivo á hora de explicar a gramática. 

 

 

 

4.- VOCABULARY: Job Sectors 

4.1 Reference Material. 

4.1.1 Pictionary 

Premendo neste enlace ábrese unha guía do vocabulario que precisa ser aprendido. 

Verá as imaxes a xeito de dicionario visual.  Se prememos nunha das imaxes, esta 

virá ao fronte. Se prememos na frecha cara arriba verá máis información sobre o 

sector laboral concreto e ao facer clic na nota musical podemos escoitar a súa 

pronunciación: 

4.2 Job sectors. 

Once actividades diferentes para traballar e adquirir o vocabulario da unidade: 

 

 

 

 

4.3 Listening. 

Paquete con 5 actividades onde traballamos a comprensión oral relacionada co 

vocabulario da unidade.  

4.4 Writing. 

A proposta neste exemplo é que o alumnado reflexione sobre se está de acordo coa 

afirmación de que os inmigrantes nos rouban o traballo e explicar as súas razóns. 

 

4.5 Speech Recognition: 

Este paquete con tres actividades debe resolverse premendo no micrófono e 

pronunciando en voz alta a palabra (consulte o documento técnico para maior 

información). Teña en conta que polo momento este tipo de actividades só pode 

efectuarse cos navegadores Chrome ou Maxthon: 

4.6 Speaking. 

Neste exercicio de  “role play” o estudante A está buscando un traballo a tempo parcial 

e o estudante B interpreta o rol de empresario que lle fai a entrevista. 

 

4.7 Employment Project. 

 

Este mini proxecto permitirá levar a cabo varias tarefas sobre o mundo do emprego e 

facelos tamén reflexionar sobre algunhas das problemáticas que van asociadas a este 

termo, como poden ser a brecha salarial ou a robotización. 

 

4.7.1 Task 1: Office and Physical Jobs. 

 

Nesta tarefa o alumnado debe reflexionar sobre as vantaxes e desvantaxes dos 

traballos físicos fronte aos de oficina. Debe plasmar o que pensa nunha actividade 

cunha gravadora tal e como explicamos no apartado 2.5 desta mesma guía. 

 

 

 

4.7.2 Task 2:  Starting Your Own Business: 

Nesta tarefa deben cooperar en grupos e tras facer unha investigación de mercado 

teñen que decidir que empresa montarían e explicar as razóns: 

4.7.3. Task 3: Promote Your Company 

Unha vez valoradas as diferenzas entre os traballos físicos e os de oficina, e decidir 

que empresa queren montar, deben elaborar un vídeo promocionando dita empresa. 

 

4.7.4 Task 4: Oral Mediation. 

O alumnado exerce o papel de mediador/a para contarlle de xeito oral a unha 

refuxiada ucraína recén chegada ao instituto de que trata este texto sobre a brecha 

salarial entre homes e mulleres: 

4.7.5. Task 5: Gender Pay Gap. 

Unha vez feito o papel de mediador/a, nesta nova tarefa deben dar agora a súa 

opinión sobre se é xusto ou non que os homes cobren máis que as mulleres nalgún 

traballo. 

 

4.7.6. Task 6: Thinking Further. 

Na derradeira tarefa deste mini proxecto o alumnado debe reflexionar sobre o impacto 

da robotización no mundo laboral. Para iso organizarase un debate coa clase dividida 

en dous grupos: @s que consideran que a intelixencia artificial non necesariamente vai 

sacar postos de traballo no futuro, e por outra banda aqueles e aquelas que pensan 

que os robots ocuparán o lugar dos seres humanos en moitos sectores. Deben buscar 

argumentos para soster os seus puntos de vista. 

 

 

4.8 Game-Based Learning 

4.8.1 Spin the Wheel Game: 

Neste xogo o alumnado debe ir premendo na ruleta para que xire e “sortee” unha 

puntuación. A continuación debe premer no sector laboral que corresponde con esa 

puntuación para “gañar” a puntuación sorteada: 

5.- CROSS-CURRICULAR: The Economic Sectors. 

Neste apartado, tocamos un dos temas de xeografía e historia de 3º ESO: os sectores 

económicos 

 

5.1.- Reference Material: 

5.1.1 Guide: 

Guía didáctica coa explicación dos tres sectores económicos. 

 

 

 

5.2 Economic Sectors: 

Trece actividades interactivas para practicar o aprendido sobre cada un dos sectores 

da economía, que actividades se desempeñan en cada sector e que traballos están 

relacionados con cada un dos sectores económicos. 

5.3 Listening. 

Cinco actividades interactivas para traballar a comprensión oral buscando tamén 

consolidar o vocabulario propio da sección. 

 

 

5.4 Writing: 

A proposta neste caso é que o alumnado describa (usando as súas propias palabras) 

as diferenzas entre os tres sectores económicos e suba o documento ao xestor de 

arquivos do curso. 

 

5.5 Speaking: 

 

Nesta actividade cada estudante debe propoñer nomes de traballos relacionados coas 

categorías expostas e explicar o porqué. 

 

A actividade dispón da posibilidade de gravar un vídeo mentres fan as explicacións 

pertinentes. Para iso, deben premer no botón co círculo vermello. 

5.6 Sectors Project. 

 

5.6.1 Task 1: Written Mediation. 

O alumnado debe exercer como mediador para explicarlle nun mail a outra 

compañeira recén chegada desde Marrocos as ideas principais deste texto sobre o 

sector primario en Galicia. 

 

 



3º ESO.    Unit 6: Employment 

 

25 

 

5.6.2 Task 2: Research. 

O alumnado debe investigar na rede sobre os sectores quaternario e quinario e os 

traballos que poden estar directamente relacionados con eses sectores. 

Esta será a pantalla inicial que vexa o alumnado: 

 

 

Para identificarse, tal e como vimos noutras actividades nesta guía didáctica, deben 

premer no botón coas e raias da esquina inferior dereita. Aí verá unha icona co debuxo 

dunha persoa.  

 

Ao premer nela deben identificarse co nome de usuario/a e contrasinal que lles foi 

facilitado. 

 

Ao volver a premer no botón coas 3 raias, verá que as iconas cambiaron (fíxese na 

imaxe da dereita).  

 

Ao premer na icona do lapis poderá xa engadir unha entrada. Para iso, deberá cubrir 

os campos que pode visualizar na imaxe inferior: 

No campo “JOB” deben poñer o nome do traballo en cuestión. No campo 

“DESCRIPTION” teñen que explicar en que consiste o mencionado traballo. 

Fíxese que o produto final será presentado en forma de “post-it” nun muro onde 

podemos visualizar o aportado por tódolos estudantes. Cada un pode escoller a cor de 

fondo do post-it e a cor do bordo. Ao premer no botón de validar, a entrada quedará 

automaticamente reflectida na ventá principal: 

5.6.3 Task 3: 3 sectors 

Nesta tarefa preséntanse dúas actividades diferentes na que o alumnado debe 

interrelacionar os 3 sectores traballados. 

Na primeira tarefa, deben poñer unha serie de imaxes relacionadas cos diferentes 

sectores que teñen que ver na elaboración dun produto (no exemplo, unha caixa de 

cereais) e relacionar as diferentes actividades cos sectores económicos traballados: 

 

Premendo na frecha da esquina inferior dereita accedemos á segunda actividade onde 

se ofrece unha situación e o alumnado debe identificar novamente os 3 sectores 

produtivos e plantexar outra situación semellante: 

5.6.4. Task 4: Decision Making. 

A proposta nesta actividade é que o alumnado forma parte do governo da nación e 

vese na obriga de recortar gastos. A decisión é recortar no sector servizos dependente 

do sector terciario, así que deben decidir en cal das actividades propostas dese sector 

van reducir a inversión e explicar os seus argumentos. 

 

5.6.5. Thinking Further. 

O alumnado debe discutir se o sector terciario é o máis importante na economía 

europea e manifestar os argumentos a favor ou en contra desa afirmación. 

 

5.7 Game-Based Learning:  Last One Standing 

 

Remátase esta sección cun xogo imitando ao famoso “Agora caio” con preguntas 

relativas aos sectores económicos. 

 

 

 

6.- WEB TASK: 

Dende este apartado inténtase motivar ao alumnado na realización doutras tarefas, 

realizando unha aprendizaxe construtiva e baseándonos en información dispoñible na  

rede.  

6.1.- Mini quest 

O alumnado debe elaborar unha presentación sobre o seu traballo ideal respondendo 

a unha serie de preguntas formuladas. 

Facilítanse tamén unha serie de recursos na rede para que a pescuda de información 

estea xa dirixida.  

6.2  File Manager: 

Este xestor de ficheiros permítelle ao alumnado aloxar “na nube” os ficheiros que lles 

sexan solicitados, neste caso o produto final da mini quest.. 

 

Primeiro de todo deben identificarse co nome de usuario/a e contrasinal que lles foi 

facilitado: 

 

 

A continuación entrará nun sistema de ficheiros moi doado de usar: 

Antes de nada debemos (como profes e como alumnos) crear un cartafol onde subir 

os arquivos. Para iso, prememos no botón da esquina inferior esquerda.  

 

A continuación ábrese unha ventá emerxente que permite poñerlle nome ao cartafol: 

 

 

 

Só nos quedaría premer no botón verde, e o noso cartafol estará 

creado. 

 

Unha vez creado o cartafol, só queda subir arquivos; para iso, 

prememos na frecha da parte inferior esquerda (Vexa imaxe da 

esquerda). 

Logo de premer na frecha, ábrese unha ventá emerxente e premendo no botón “file” 

un explorador de arquivos que nos permite escoller o arquivo que queremos subir: 

 

 

 

Ao premer no botón verde de validar, vemos que que xa está incorporado ao xestor 

dentro do cartafol creado. 

 

 

Lembre que nas carpetas compartidas todo o alumnado pode ver o contido. Na 

carpeta persoal podemos poñer o que queiramos e o profesorado ten acceso ao 

cartafol de cada estudante. 

 

7.- REAL ENGLISH:  

Neste apartado intentarase aplicar o uso do inglés ao mundo real. Neste caso como 

elaborar unha carta de motivación para solicitar un posto de traballo. 

 
 
7.1.- How to Write a Cover Letter: 

Preséntase unha carta modelo. Ao pasar o punteiro do rato por riba de cada un dos 

parágrafos aparecerá unha explicación de que poñer en cada un dos parágrafos. Vexa 

a imaxe inferior: 

7.2 Interactive Activities: 

Cinco actividades interactivas para seguir afondando na elaboración dunha carta de 

motivación: 

7.3 Written Expression: 

No último apartado desta sección solicítase que elabore unha carta de motivación 

solicitando un posto de traballo determinado. 

  

8.- CULTURAL SPOT:  

Nesta sección traballaremos aspectos culturais que teñan unha relación directa cos 

temas tratados na unidade. 

 

8.1 Odd Jobs: 

Nesta actividade en formato libro expóñense unha serie de traballos “raros” pero ben 

pagados: 

 

 

8.2.-Research 

A proposta é que o alumnado investigue na rede sobre outros traballos estraños que 

poidan ser mencionados. 

Tal e como vimos anteriormente nesta unidade, o alumnado debe completar esta 

actividade mediante uns post-it onde recoller a información. Para iso deben premer no 

botón coas 3 raias, a continuación identificarse tras premer no botón coa icona da 

persoa. 

Logo volven a premer no botón coas 3 raias e agora verá que as opcións cambiaron. 

Ao premer no botón co lapis podemos xa editar unha entrada. Estes serán os campos 

a completar: 

No campo “Job” escriben o nome do traballo e no “Description” fan unha explicación 

das funcións do mesmo. Poden escoller a cor do fondo e a do borde do post-it que 

conterá a información. Este será o resultado final: 

 

 

9.- MIND TWISTERS 

Dende esta sección preténdense traballar outras competencias como a matemática ou 

o desenvolvemento do pensamento lóxico con varios exercicios máis “lúdicos” para 

rematar a unidade. 

9.1.- Picture Puzzle: 

Esta imaxe axúdanos a desenvolver o pensamento lóxico e a competencia matemática 

9.2.- Logical Grid Puzzle: 

Con esta proba preténdense desenvolver o pensamento lóxico, así como mellorar a 

comprensión escrita en lingua inglesa: 

9.3. Wordoku: 

O wordoku é unha variante do Sudoku só que usando nove letras diferentes. Esas 

letras forman unha palabra completa que deben inserir na zona coloreada. A palabra 

ten relación co vocabulario visto na unidade:  

: 

9.4. Maths: 

Paquete con tres actividades para desenvolver a competencia matemática 

aproveitando tamén a temática da unidade. 

 

9.5. Tangram: 

O Tangrán é un crebacabezas que consta de 7 pezas coas que temos que construír 

un modelo. Neste caso, simulando unha casa posto que a construción é un dos 

sectores laborais traballados na sección de vocabulario. 

 Este xogo require de enxeño, imaxinación e, sobre todo, paciencia. Téntase así 

mellorar o pensamento espacial e a competencia matemática (figuras xeométricas). 

Para arrastrar as figuras ao lenzo, hai que premer co rato nelas e arrastralas. Se 

queremos facelas xirar, prememos nunha das esquinas da figura. 

9.6. Pentominoes: 

9.6.1: Instructions: 

Nesta pantalla temos unha serie de instrucións para entender o funcionamento da 

actividade: unha poliforma que consiste nunha figura xeométrica composta por cinco 

cadrados unidos polos seus lados. Existen doce pentominós diferentes. 

9.6.2: Activities: 

Coas figuras dadas o alumnado debe formar un rectángulo. Fíxese que ao colocar 

cada peza aparecen unha serie de botóns que nos van permitir xirar a peza cara á 

dereita en intervalos de 90º, reflectila horizontalmente ou verticalmente.  

9.7. Computational Thinking. 

Neste derradeiro apartado, traballamos coa lóxica que se deriva da linguaxe de 

programación. Para iso no primeiro apartado (“Guide”) ofrécense unha serie de 

conceptos e claves a ter en conta á hora de comezar a programar. No segundo 

exercicio o alumnado debe dar as ordes pertinentes para conseguir que o traballador 

(círculo vermello) chegue á fábrica (círculo branco). 

 

30 de xuño de 2022 


